
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৫২
সেক্সপিয়র।



 পতিব্রতা ইমোজেন স্বচক্ষে স্বামির এতাদৃশ কাতর্য্য নিরীক্ষণ করিয়া আর আত্ম গোপন পূর্ব্বক থাকিতে পারিলেন না, অবিলম্বে ছদ্মবেশ পরিহার পুরঃসর প্রকৃত আকারে প্রকাশ পাইলেন। পস্থিউমস্ যে সরল অবলার প্রতি নৃশংসতাচার করিয়া পাপ ভারে খিন্ন হইতেছিলেন সমক্ষে সেই প্রেয়সীর অচিন্তনীয় দর্শন লাভে বাক্পথাতীত বিস্ময় ও আনন্দে আন্দোলিত হইতে লাগিলেন।

 ব্রিটনাধিরাজ সিম্বেলিন আত্মা তনয়ার পুনঃ প্রাপ্তি ও তদীয় চরিত্রের বিবরণ শ্রবণে আহ্লাদ সাগরে মগ্ন হইলেন এবং সাতিশয় স্নেহ ও পরম সমাদর সহকারে তাঁকে গ্রহণ করিলেন। পস্থিউমস্ রাজপ্রাসাদে কেবল প্রাণে রক্ষিত হইলেন এমত নহে জামাতৃ স্বরূপে পরিগৃহীত হইয়া অভিনন্দিত হইতে লাগিলেন।

 ভূপতির এই আহ্লাদের সময় বেলারিয়স্ আত্ম পরিচয় প্রদান পূর্ব্বক আপনার দোষ স্বীকার করিতে মানস করিলেন। অতএব নৃপতির সম্মুখে পলিদোর এবং কাদ্বাল নামক দুই কুমারকে নীত করিয়া নিবেদন করিলেন মহারাজ এই দুই নৃপনন্দন গাইদেরিয়স এবং আর্ব্বিরাগস, আমাকর্ত্তৃক শৈশবকালে অপহৃত হয়েন।

 রাজা এই আনন্দের সময় তনয় লাভ হওয়াতে অপরিসীম সন্তোষ প্রাপ্ত হইলেন। বেলারিয়স পূর্ব্বে অপরাধ করিয়া দণ্ডার্হ হইয়া ছিলেন বটে কিন্তু তখন সে কথাকে উল্লেখ করিবে? মন্ত্রী কেবল ক্ষমাপ্রাপ্ত হইলেন না, বিশেষ সমাদরে গৃহীত হইলেন। ভূপতি পলায়িত দুহিতা পুনঃ প্রাপ্ত হইলেন, সন্তান দ্বয় শৈশব সময়ে হৃত হইয়া বহু কালান্তে আসিল, এবং তাঁহাদের অসামান্য শৌর্য্য বীর্য্যে সমর বিজয় ও আপনার জীবন রক্ষা হইল অতএব এতাদৃশ হর্ষের সময় ঐ বিষয়ের আনুকুল্যকারির পূর্ব্বাপরাধ মার্জ্জনা এবং সম্মান হইবার অসম্ভাবনা কি?

